
XO‘JALIK YURITUVCHI SUBYEKTLARDA 
INNOVATSION FAOLIYATNING MOLIYAVIY VA 
BOSHQARUV HISOBINI TAKOMILLASHTIRISH 
MASALALARI
Xushvaqtova Nozanin Nurbek qizi
Toshkent davlat iqtisodiyot universiteti,
I bosqich tayanch doktoranti,
E-mail:  xushvaqtovanozanin@gmail.com 

Annotatsiya: Mazkur ishda xo‘jalik yurituvchi subyektlarda innovatsion faoliyatni samarali tashkil etish va boshqarishda 
moliyaviy hamda boshqaruv hisobining tutgan o‘rni tahlil qilingan. Innovatsion faoliyatning xususiyatlari, unga xos risklar 
va resurs talablariga mos ravishda hisob yuritish tizimlarini to‘g‘ri shakllantirish zarurligi asoslab berilgan. Ishda moliyaviy 
hisobning tashqi foydalanuvchilar uchun axborot manbai sifatidagi roli, shuningdek boshqaruv hisobining ichki qarorlar 
qabul qilishdagi funksiyasi ochib berilgan. Innovatsion loyihalarni rejalashtirish, xarajatlarni nazorat qilish va samaradorlikni 
tahlil qilishda bu ikki hisob turining integratsiyalashgan yondashuvi qanday afzalliklar berishi ko‘rsatib o‘tilgan. Tadqiqot 
davomida korxonalarda uchraydigan amaliy muammolar — intellektual mulkni baholashdagi murakkabliklar, raqamli 
texnologiyalar yetishmasligi, moslashuvchan boshqaruv mexanizmlarining rivojlanmaganligi kabi masalalarga e’tibor 
qaratilgan va ularni bartaraf etish bo‘yicha takliflar ishlab chiqilgan. Mazkur ish natijalari innovatsion faoliyatni tizimli 
boshqarishga intilayotgan korxonalar uchun amaliy ahamiyatga ega bo‘lib, ularni moliyaviy va boshqaruv hisobi asosida 
samarali qarorlar qabul qilishga yo‘naltiradi.

Kalit soʻzlar: innovatsion faoliyat, innovatsion loyihalar, moliyaviy hisob, boshqaruv hisobi, intellektual mulk, raqamli 
texnologiyalar, integratsiyalashgan yondashuv, xarajatlarni nazorat qilish, moslashuvchan boshqaruv, samaradorlik tahlili.
Abstract: This study analyzes the role of financial and management accounting in the effective organization and 
management of innovative activities within economic entities. It substantiates the necessity of properly structuring 
accounting systems that reflect the specific characteristics, risks, and resource requirements of innovative activities. 
The paper reveals the role of financial accounting as an information source for external stakeholders and the function 
of management accounting in internal decision-making processes. It also demonstrates the benefits of an integrated 
approach of these two types of accounting in planning innovative projects, cost control, and efficiency analysis. The 
research focuses on practical issues faced by enterprises, such as the complexity of intellectual property valuation, the 
shortage of digital technologies, and underdeveloped adaptive management mechanisms. Solutions are proposed to 
address these challenges. The findings of this study have practical significance for enterprises striving to systematically 
manage innovative activities and are aimed at guiding effective decision-making based on financial and managerial 
accounting.

Key words: innovative activity, innovative projects, financial accounting, management accounting, intellectual property, 
digital technologies, integrated approach, cost control, adaptive management, efficiency analysis.
Аннотация: В данной работе проанализирована роль финансового и управленческого учета в эффективной 
организации и управлении инновационной деятельностью хозяйствующих субъектов. Обоснована необходимость 
правильного формирования учетных систем с учетом специфики инновационной деятельности, присущих ей 
рисков и требований к ресурсам. В работе раскрыта роль финансового учета как источника информации для 
внешних пользователей, а также функция управленческого учета в процессе принятия внутренних управленческих 
решений. Продемонстрированы преимущества интегрированного подхода двух видов учета при планировании 
инновационных проектов, контроле затрат и анализе их эффективности. В ходе исследования внимание уделено 
практическим проблемам, с которыми сталкиваются предприятия, таким как сложность оценки интеллектуальной 
собственности, недостаток цифровых технологий и слаборазвитые адаптивные механизмы управления. 
Предложены решения по устранению данных проблем. Результаты работы имеют практическую значимость для 
предприятий, стремящихся к системному управлению инновационной деятельностью, и направлены на принятие 
эффективных решений на основе финансового и управленческого учета.

Ключевые слова: инновационная деятельность, инновационные проекты, финансовый учет, управленческий учет, 
интеллектуальная собственность, цифровые технологии, интегрированный подход, контроль затрат, адаптивное 
управление, анализ эффективности.

K I R I S H
Zamonaviy iqtisodiyotda innovatsion faoliyat har qanday korxonaning rivojlanishi va raqobatbardoshligini 

ta’minlash uchun asosiy omillardan biri hisoblanadi. Prezidentimiz tomonidan imzolangan, 2022–yil 28–
yanvardagi “2022–2026–yillarga moʻljallangan Yangi Oʻzbekistonning taraqqiyot strategiyasi toʻgʻrisida”gi 
Farmonning asosiy yo‘nalishlaridan biri bo‘lgan “…milliy iqtisodiyotni jadal rivojlantirish va yuqori o‘sish 
sur’atlarini ta’minlash” [1] tamoyili innovatsion faoliyatni rivojlantirishsiz tasavvur etib bo‘lmaydigan ustuvor 
yo‘nalishdir. Tezkor texnologik o‘zgarishlar, global bozorlarning kengayishi va iste’molchilar talablarining doimiy 
yangilanib borishi korxonalarni yangi innovatsiyalarni joriy etishga undaydi. Shu sababli, innovatsion faoliyatni 
samarali tashkil etish va moliyaviy jihatdan boshqarish har qanday xo‘jalik yurituvchi subyekt uchun dolzarb 
masalaga aylangan.

Innovatsion jarayonlarning murakkabligi, kutilmagan natijalar va yuqori risklar bunday faoliyatni 
boshqarishda alohida e’tibor talab etadi. Ushbu jarayonda moliyaviy va boshqaruv hisobi tizimlari muhim rol 
o‘ynaydi. Moliyaviy hisob korxonaning tashqi foydalanuvchilari — investorlar, kredit tashkilotlari, soliq organlari 
uchun ishonchli axborot manbai bo‘lib xizmat qiladi va korxonaning moliyaviy holatini namoyon etadi. Boshqaruv 
hisobi esa rahbariyatga innovatsion loyihalarni rejalashtirish, xarajatlarni nazorat qilish va samaradorlikni 
baholash uchun zarur bo‘lgan ichki ma’lumotlarni taqdim etadi. Innovatsion faoliyatda moliyaviy va boshqaruv 
hisobi integratsiyalashgan tizim sifatida qaralishi lozim. Moliyaviy hisob asosida korxona o‘zining moliyaviy 
barqarorligini ta’minlab, tashqi manfaatdor tomonlarga hisob beradi. Boshqaruv hisobi esa ichki boshqaruv 
qarorlarini qabul qilishda yordam berib, resurslarni samarali taqsimlash va risklarni kamaytirishga xizmat qiladi. 
Masalan, yangi mahsulot ishlab chiqarish uchun ajratilgan investitsiyalarni boshqaruv hisobi orqali monitoring 
qilish va xarajatlarni nazorat qilish mumkin. Innovatsion loyihalarning moliyaviy boshqaruvi korxonaning 
uzoq muddatli rivojlanishi va bozor pozitsiyasini mustahkamlashda ham muhim ahamiyatga ega. Moliyaviy 
va boshqaruv hisobi vositasida korxona investitsiya samaradorligini tahlil qilishi, yangi texnologiyalarni joriy 
etishdan kutilayotgan foydani baholashi va xatarlarni oldindan aniqlashi mumkin. Bu esa qabul qilinadigan 
qarorlar sifatini oshirishga va moliyaviy resurslardan oqilona foydalanishga xizmat qiladi. Shuningdek, 
raqamli texnologiyalar va intellektual mulk obyektlari innovatsion faoliyatning ajralmas tarkibiy qismlari bo‘lib, 
ularni hisobga olish va boshqarish uchun maxsus moliyaviy va boshqaruv hisobi tizimlarini yaratish talab 
etiladi. Korxonalarda uchraydigan asosiy muammolar — intellektual mulk qiymatini to‘g‘ri baholash, raqamli 
texnologiyalar yetishmovchiligi, moslashuvchan boshqaruv mexanizmlarining rivojlanmaganligi — innovatsion 
jarayonlarning samaradorligini pasaytiradi. Mazkur ishda innovatsion faoliyatni moliyaviy va boshqaruv 
hisobi asosida samarali boshqarishning nazariy asoslari, amaliy ahamiyati hamda korxonalarda uchraydigan 
muammolar tahlil qilinadi. Shuningdek, innovatsion loyihalarni moliyalashtirish, xarajatlarni nazorat qilish va 
risklarni boshqarish bo‘yicha amaliy takliflar ishlab chiqiladi. Bu esa korxonalarga o‘z faoliyatini yanada samarali 
tashkil etishda metodik asos bo‘lib xizmat qiladi.

M A V Z U G A  O I D  A D A B I Y O T L A R  S H A R H I 
Bugungi kunda innovatsion faoliyat nafaqat mamlakatimizda, balki butun dunyo miqyosida e’tibor markazida 

bo‘lgan asosiy strategik yo‘nalishlardan biri hisoblanadi. Chunki zamonaviy iqtisodiyotda raqobatbardoshlik, 
barqaror rivojlanish va iqtisodiy xavfsizlik innovatsion yondashuvlarsiz tasavvur etib bo‘lmaydi. Rivojlangan 
mamlakatlar tajribasi shuni ko‘rsatmoqdaki, iqtisodiy yutuqlarning asosi — bu doimiy yangilik, ilmiy tadqiqotlar, 
texnologik modernizatsiya va ilg‘or boshqaruv g‘oyalaridir. Innovatsion faoliyatda moliyaviy va boshqaruv 
hisobi bo‘yicha ko‘plab olimlar izlanishlar olib borgan bo‘lib, ular bu hisob tizimlarining samarali tashkil etilishi 
innovatsion loyihalarning muvaffaqiyatli amalga oshishida muhim rol o‘ynashini ta’kidlab o‘tganlar. Ularning 
tadqiqotlari shuni ko‘rsatadiki, innovatsiyalarni joriy etish va ularni iqtisodiy jihatdan boshqarish jarayoni chuqur 
va puxta moliyaviy hamda boshqaruv hisobi tizimlarini talab qiladi.

Masalan, Sh. Xo‘jayev (2018) o‘zining “Innovatsion faoliyatni moliyalashtirish va uning samaradorligini 
oshirish” nomli asarida [2] innovatsion loyiha hayotiyligi, risklar va foyda keltirish darajasi moliyaviy hisobotlar 
orqali baholanishini ta’kidlaydi. Unga ko‘ra, har bir innovatsion loyiha uchun alohida xarajatlar smetasi, kapital 
qo‘yilmalar, rentabellik ko‘rsatkichlari ishlab chiqilishi zarur.

G. Qodirova (2017) esa “Innovatsion faoliyatni moliyaviy rejalashtirish va nazorat qilish” nomli asarida [3] 
boshqaruv hisobining ahamiyatiga alohida urg‘u beradi. Uning fikricha, innovatsion g‘oyalarning samaradorligini 
oldindan baholash, ularni bosqichma-bosqich rejalashtirish, xarajatlarni nazorat qilish aynan ichki boshqaruv 
hisobi orqali amalga oshiriladi.

Tursunov N. (2020) innovatsion faoliyatda boshqaruv hisobini “qaror qabul qilish vositasi” deb ataydi. U o‘z 
maqolasida [4] korxonalarda yangi mahsulot yoki xizmat joriy etishdan oldin tahliliy hisob-kitoblar, risk tahlili, 
baholash koeffitsiyentlari asosida ma’lumotlar shakllantirilishini zarur deb hisoblaydi.

Xorijiy olimlardan Robert Kaplan va David Norton boshqaruv hisobining strategik ahamiyatini o‘zlarining 
“Balanced Scorecard” (Muvozanatli ko‘rsatkichlar tizimi) modelida [5] asoslab berganlar. Ularning yondashuvida 
moliyaviy ko‘rsatkichlar bilan bir qatorda innovatsiyalar, ichki jarayonlar va o‘sish imkoniyatlari muvozanatda 
baholanadi. Bu esa innovatsion faoliyatni integratsiyalashgan tarzda boshqarishni anglatadi.

Henry Chesbrough (2003) esa o‘zining “Open Innovation” modelida [6] quyidagicha xulosa beradi: 
“Innovatsiyalarni ichki moliyalashtirish yetarli emas — ular bozor mexanizmlari, moliyaviy tahlil va tashqi 
hamkorlik vositalari orqali qo‘llab-quvvatlanishi kerak.” Yuqoridagi fikrlardan ko‘rinib turibdiki, innovatsion 
faoliyatni muvaffaqiyatli boshqarish uchun moliyaviy va boshqaruv hisobi mustahkam poydevor hisoblanadi. 
O‘zbek va xorijiy olimlar bu borada turli yondashuvlarni ilgari surgan bo‘lsalar-da, ularning barchasi moliyaviy 
nazorat, samaradorlik tahlili, risk baholash va strategik qarorlar qabul qilishda hisob tizimlarining muhimligini 
e’tirof etadilar.

T A D Q I Q O T  M E T O D O L O G I YA S I
Mazkur tadqiqotda xo‘jalik yurituvchi subyektlarda innovatsion faoliyatni samarali boshqarish va uni 

moliyaviy hamda boshqaruv hisobi asosida tashkil etishning nazariy va amaliy jihatlarini o‘rganish maqsad 
qilingan. Shu bois tadqiqot davomida bir qator ilmiy-uslubiy yondashuvlar va tahlil metodlaridan foydalanildi.

Birinchidan, tahliliy (analitik) metod asosida innovatsion faoliyat bilan bog‘liq moliyaviy va boshqaruv 
ko‘rsatkichlari o‘rganildi. Innovatsion loyihalarning xarajatlar tarkibi, investitsiya hajmi, rentabellik ko‘rsatkichlari 
hamda foyda va zararlarning moliyaviy hisobotlardagi aks ettirilishi tahlil qilindi.

Ikkinchidan, taqqoslash (komparativ) metod yordamida mahalliy va xorijiy korxonalarning innovatsion 
faoliyatni hisobga olish tizimlari o‘zaro solishtirildi. Natijada, ilg‘or tajribalarni o‘zlashtirish va ulardan foydalanish 
imkoniyatlari aniqlab berildi.

Uchinchidan, sistemali yondashuv metodi orqali moliyaviy va boshqaruv hisobining barcha tarkibiy 
elementlari o‘zaro uzviy bog‘liqlikda o‘rganildi. Bu yondashuv innovatsion faoliyatda hisob tizimlarini alohida 
emas, balki korxonaning umumiy boshqaruv tizimining tarkibiy qismi sifatida ko‘rib chiqish imkonini berdi. 
Shuningdek, empirik metod asosida real xo‘jalik yurituvchi subyektlar faoliyati tahlil qilindi. Amaldagi hisobot 
shakllari, buxgalteriya hujjatlari, menejerlar va mutaxassislar bilan suhbatlar orqali zarur ma’lumotlar to‘plandi. 
Bu esa ilmiy xulosalarning amaliy asosini mustahkamlashga xizmat qildi.

Innovatsion faoliyatni moliyaviy jihatdan baholashda esa modellashtirish metodi qo‘llanilib, Net Present 
Value (NPV), Internal Rate of Return (IRR) va boshqa investitsiyaviy samaradorlik ko‘rsatkichlari asosida hisob-
kitoblar amalga oshirildi.

Tadqiqot davomida, shuningdek, me’yoriy-huquqiy tahlil orqali innovatsion faoliyatni tashkil etishga doir 
milliy qonunchilik hamda xalqaro moliyaviy hisobot standartlari (xususan, MSFO 38 – “Intangible Assets”) 
o‘rganildi. Bu tahlil hisob tizimlarini xalqaro talablar bilan uyg‘unlashtirish imkoniyatlarini ko‘rsatib berdi. 
Natijada, tadqiqotda qo‘llanilgan metodlar bir-birini to‘ldiruvchi xarakterga ega bo‘lib, innovatsion faoliyatni 
samarali boshqarishda moliyaviy va boshqaruv hisobining o‘rni hamda uni tashkil etish mexanizmlarini chuqur 
va tizimli ravishda o‘rganish imkonini berdi.

T A H L I L  V A  N A T I J A L A R
Innovatsion faoliyat moliyaviy jihatdan murakkab, uzoq muddatli va yuqori xavfli jarayon bo‘lib, uning 

samaradorligini ta’minlashda hisob tizimlarining to‘g‘ri tashkil etilishi muhim ahamiyat kasb etadi. Ushbu 
jarayonda moliyaviy va boshqaruv hisobining o‘ziga xos vazifalari mavjud bo‘lib, ularni solishtirish orqali 
innovatsion loyihalarni boshqarishning asosiy tamoyillari aniqlanadi.

Quyida keltirilgan jadvalda moliyaviy va boshqaruv hisobi vazifalari, asosiy xususiyatlari hamda ularning 
farqlari yoritilgan:

1-jadval. Moliyaviy va boshqaruv hisobi vazifalarini solishtirmasi
Mezon Moliyaviy hisob Boshqaruv hisobi

Maqsad Tashqi hisobot va qonunlarga 
muvofiqlik

Ichki boshqaruv qarorlarini qo‘llab-
quvvatlash

Asosiy foydalanuvchilar Investorlar, soliq organlari, banklar Rahbariyat, menejerlar, 
rejalashtiruvchilar

Hisobot shakli Standart (balans, foyda va zarar 
hisobotlari)

Moslashuvchan, ichki ehtiyojlarga 
qarab

Fokus  O‘tmishdagi voqealar Hozirgi va kelajakdagi rejalar
Ustuvorlik Aniq va qonuniy hisobot Foydali va tezkor axborot

Moliyaviy va boshqaruv hisobi ikki alohida tizim sifatida shakllangan bo‘lsa-da, ular tashkilot faoliyatining 
turli jihatlarini yoritadi. Moliyaviy hisob tashkilotning tashqi imijini shakllantirishga xizmat qilsa, boshqaruv hisobi 
ichki boshqaruvni takomillashtirish, samaradorlikni oshirish va strategik qarorlar qabul qilishda muhim ahamiyat 
kasb etadi. Innovatsion faoliyatni yuritishda esa bu ikki hisob tizimining uyg‘unligi tashkilot uchun barqaror 
rivojlanishning kafolati bo‘lib xizmat qiladi.

2-jadval. Moliyaviy va boshqaruv hisobi: asosiy xususiyatlari va farqlari
Mezon Moliyaviy hisob Boshqaruv hisobi

Maqsad Tashqi hisobotlar tayyorlash, qonunchilikka 
muvofiqlikni ta’minlash

Ichki boshqaruv qarorlarini zarur axborot 
bilan ta’minlash

Asosiy foydalanuvchilar Investorlar, soliq organlari, banklar, tashqi 
auditorlar

Rahbariyat, loyiha menejerlari, iqtisodchilar, 
rejalashtiruvchilar

Hisobot shakli Standartlashtirilgan (balans, foyda va 
zararlar hisobi, pul oqimlari hisobi)

Moslashuvchan, ichki ehtiyojlarga qarab 
ishlab chiqiladi

Fokus (yo‘nalish) Asosan o‘tmishdagi moliyaviy natijalarni aks 
ettiradi

Hozirgi holat va kelajakdagi faoliyatni 
rejalashtirishga yo‘naltirilgan

Ustuvorlik Aniqlik, ishonchlilik va qonuniylik Foydalilik, tezkorlik va moslashuvchanlik

Hisobot davri Belgilangan muddatda (choraklik, yillik) Talabga binoan (oylik, haftalik, loyiha 
bosqichlariga qarab)

Prinsip va normalar Xalqaro va milliy buxgalteriya standartlariga 
(IFRS, NAS) asoslanadi

Korxona ichki reglamentlari, siyosatlari va 
operatsion ehtiyojlariga asoslanadi

Ma’lumot tafsiloti Umumlashtirilgan va to‘plangan ma’lumotlar Batafsil, mahsulot, bo‘lim, loyiha kesimida

Ehtimoliylik va tahlil Real voqealarni aks ettiradi, baholashdan 
ko‘ra faktlarga asoslanadi

Ssenariylar, prognozlar, «nima bo‘lsa» 
tahlillari asosida qarorlar ishlab chiqiladi

Moslashuvchanlik Nisbatan qat’iy va tartibga solingan Yuqori darajada moslashuvchan, korxona 
ehtiyojiga qarab shakllanadi

Xo‘jalik yurituvchi subyektlarda innovatsion faoliyatning moliyaviy va boshqaruv hisobini tahlil qilish 
– bu korxonaning innovatsion faoliyatiga ajratilgan resurslar, ularning natijadorligi, moliyaviy barqarorligi va 
boshqaruv samaradorligini o‘rganishga qaratilgan chuqur tahlil jarayonidir. Mazkur tahlilning asosiy maqsadi — 
innovatsion faoliyatga yo‘naltirilgan mablag‘larning samaradorligini baholash, innovatsion loyihalarni boshqarish 
tizimini tahlil qilish, innovatsion faoliyat natijasida yuzaga kelgan moliyaviy ko‘rsatkichlardagi o‘zgarishlarni 
aniqlash, shuningdek, hisob va nazorat tizimlarining qanday ishlashini aniqlab berishdan iboratdir. Moliyaviy 
hisob innovatsion faoliyat uchun ajratilgan xarajatlar va ularning natijalarini, ya’ni moliyaviy ko‘rsatkichlardagi 
o‘zgarishlarni aks ettiradi. Ushbu ko‘rsatkichlar asosida korxonaning innovatsion harakatlarining iqtisodiy 
samaradorligi baholanadi.

Quyida asosiy moliyaviy ko‘rsatkichlar tahlili jadval shaklida bayon qilinadi.

3-jadval. Xo‘jalik yurituvchi subyektlar innovatsion faoliyatining asosiy moliyaviy ko‘rsatkichlari

Ko‘rsatkichlar 2022-yil 2023-yil 2024-yil

Innovatsiyaga yo‘naltirilgan investitsiyalar (mln so‘m) 4 000 5 500 6 200

Sof foyda (mln so‘m) 900 1 350 1 850

Rentabellik darajasi (%) 22.5 24.5 29.8

Innovatsion mahsulot ulushi (%) 15 19 25

Jadval asosida shuni aniqlash mumkinki, innovatsion mahsulotlar ulushi va rentabellik darajasi yildan-
yilga ortib bormoqda. Bu holat innovatsiyalarga yo‘naltirilgan investitsiyalarning o‘zini oqlayotganini ko‘rsatadi. 
Shuningdek, bu jarayon samarali moliyaviy boshqaruv mavjudligini tasdiqlaydi.

Boshqaruv hisobi – bu menejment tomonidan qarorlar qabul qilishda foydalaniladigan ichki tahlil vositasi 
hisoblanadi. Ayniqsa, innovatsion faoliyat doirasida quyidagi ko‘rsatkichlar muhim ahamiyat kasb etadi:

4-jadval. Xo‘jalik yurituvchi subyektlar innovatsion faoliyati boshqaruv ko‘rsatkichlari

Ko‘rsatkichlar 2022-yil 2023-yil 2024-yil

Loyiha soni 4 7 9

O‘rtacha loyiha muddati (oy) 12 10 8

Budjetga rioya etish darajasi (%) 90 95 98

Innovatsiya bilan shug‘ullanuvchi xodimlar soni 25 30 38

Innovatsion faoliyat risk darajasi O‘rtacha Past Past

Yuqoridagi jadval tahlilidan quyidagi asosiy xulosalarni chiqarish mumkin:
Loyihalarning soni va bajarilish tezligi oshgan, bu esa boshqaruvning optimallashganligini ko‘rsatadi.
Budjet intizomi kuchaygan, bu esa faoliyatda samaradorlik va moliyaviy ishonchlilik darajasining oshganini 

bildiradi.
Innovatsion risk darajasining pasayishi, tashkilotda tavakkalchilikni boshqarish va nazorat qilish 

mexanizmlari samarali ishlayotganini tasdiqlaydi.
Dunyo miqyosida moliyaviy va boshqaruv hisobi tizimlarining integratsiyasi korxonalar uchun 

raqobatbardoshlikni oshirish, innovatsion faoliyatni rivojlantirish va yuqori sifatli boshqaruvni ta’minlash uchun 
muhim shart hisoblanadi. Ushbu integratsiya zamonaviy biznes muhitining talablariga javob beradigan, 
ma’lumotlarni samarali boshqarish va tezkor qarorlar qabul qilish imkonini beruvchi zamonaviy boshqaruv 
tizimlarini shakllantirishga xizmat qiladi. Yaxshi boshqaruv amaliyoti shuni ko‘rsatadiki, moliyaviy va boshqaruv 
hisobi tizimlari bir-birini to‘ldiruvchi strategik qarorlar poydevoridir.

5-jadval. Innovatsion faoliyatda moliyaviy va boshqaruv hisobining integratsiyalashuvi

Integratsiya sohasi Amalga oshirish yo‘li

Xarajatlarni nazorat qilish Har bir innovatsion loyiha uchun alohida budjet

Resurslarni taqsimlash Boshqaruv hisobi asosida samarali taqsimlash

Samaradorlikni baholash Moliyaviy natijalar bilan bog‘liq KPI tizimi

Qaror qabul qilish Real vaqtdagi boshqaruv ma’lumotlariga asoslanish

Xulosa qilib aytish mumkinki, innovatsion faoliyatga oid moliyaviy hisobotlar orqali korxona resurslarining 
sarflanishi va ularning natijadorligini baholash mumkin. Boshqaruv hisobi esa qarorlar samaradorligini oshiradi, 
xususan loyiha boshqaruvi va risklarni nazorat qilish mexanizmlarini takomillashtirishda muhim rol o‘ynaydi. 
Tahlil natijalari asosida innovatsion siyosat, byudjetlash va investitsiya strategiyasi optimallashtiriladi.

Quyidagi jadval asosida bugungi kunda innovatsion faoliyatda moliyaviy va boshqaruv hisobini tashkil 
etishdagi asosiy muammolar tahlil qilinadi:

6-jadval. Innovatsion faoliyatda moliyaviy va boshqaruv hisobini tashkil etishdagi asosiy muammolar
Muammo Tavsifi

1. Hisob tizimlarining mustaqilligi va 
integratsiya yetishmasligi

Moliyaviy va boshqaruv hisobi tizimlari ko‘pincha alohida yuritiladi, ularning 
o‘zaro uzviy bog‘lanmaganligi natijasida axborot almashinuvida uzilishlar 
yuzaga keladi. Bu esa rahbariyat tomonidan qabul qilinadigan qarorlar 
sifatining pasayishiga olib keladi.

2. Innovatsion xarajatlarning 
noaniqligi va ularni hisobga 
olishdagi qiyinchiliklar

Innovatsion loyihalar xarajatlari ko‘pincha oldindan aniq bo‘lmagani sababli, 
ularni an’anaviy hisob tizimlarida aks ettirish murakkablik tug‘diradi. Bu holat 
moliyaviy nazorat va boshqaruv samaradorligini pasaytiradi.

3. Resurslarning samarali 
taqsimlanmasligi

Moliyaviy va boshqaruv hisobi o‘rtasidagi nomuvofiqlik resurslarning 
optimal taqsimlanmasligiga olib keladi. Bu esa innovatsion loyihalar 
samaradorligining kamayishiga sabab bo‘ladi.

4. Axborotlarning kechikishi va 
yangilanishdagi qiyinchiliklar

Moliyaviy va boshqaruv hisobotlarining o‘z vaqtida yangilanmasligi, 
rahbariyat tomonidan tezkor va asosli qarorlar qabul qilinishiga to‘sqinlik 
qiladi.

5. Standartlar va metodologiyalarning 
mos kelmasligi

Innovatsion faoliyat uchun zarur bo‘lgan maxsus hisob standartlari va 
boshqaruv metodologiyalari yetarli darajada ishlab chiqilmagan. Bu esa 
hisobotlar sifati va tahlil imkoniyatlariga salbiy ta’sir ko‘rsatadi.

Innovatsion faoliyatni moliyaviy va boshqaruv nuqtai nazaridan samarali boshqarish korxonalar uchun 
muhim ahamiyatga ega. Biroq bu jarayonda mavjud bo‘lgan muammolarni bartaraf etish uchun tizimli yondashuv, 
integratsiyalashgan hisob tizimlarini yaratish, shuningdek, zamonaviy texnologiyalarni joriy etish va malakali 
kadrlarni tayyorlash zarur. Aynan shu yo‘l bilan innovatsion loyihalarning samaradorligi va korxonalarning 
moliyaviy barqarorligi ta’minlanadi.

Innovatsion faoliyatning moliyaviy va boshqaruv hisobi har bir mamlakatda amaldagi iqtisodiy siyosat, 
institutsional tuzilma, qonunchilik asoslari va biznes muhiti bilan uzviy bog‘liqdir. Quyida xorij mamlakatlari va 
O‘zbekiston misolida innovatsion faoliyatda moliyaviy va boshqaruv hisobi tizimining asosiy jihatlari taqqoslab 
ko‘riladi.

1. Xorij mamlakatlarida innovatsion faoliyatda moliyaviy va boshqaruv hisobi
AQSH, Germaniya, Yaponiya kabi rivojlangan davlatlarda:
a) Moliyaviy hisobot xususiyatlari:
Innovatsion faoliyat uchun ajratiladigan investitsiyalar (R&D – tadqiqot va ishlanmalar) alohida modda 

sifatida ko‘rsatiladi.
Hisob-kitoblar Xalqaro moliyaviy hisobot standartlari (IFRS/GAAP) asosida yuritiladi.
Intellektual mulk (patentlar, litsenziyalar) aktiv sifatida baholanadi va balansda aks ettiriladi.
b) Boshqaruv hisobi:
Innovatsion loyihalar uchun alohida byudjetlashtirish tizimi mavjud.
Loyihalarning foydalilik darajasi (ROI) va xarajatlar samaradorligi (Cost-Benefit Analysis) asosida 

monitoring amalga oshiriladi.
Strategik boshqaruv hisobi faol qo‘llaniladi (Balanced Scorecard, KPI tizimlari).
c) Moliyaviy manbalar:
Innovatsiyalar davlat granti, venchur kapital va korporativ sarmoyalar hisobidan moliyalashtiriladi.
Soliq imtiyozlari orqali R&D faoliyati rag‘batlantiriladi.
2. O‘zbekistonda innovatsion faoliyatda moliyaviy va boshqaruv hisobi
a) Moliyaviy hisobot:
Ko‘pchilik korxonalarda Milliy buxgalteriya standartlari qo‘llaniladi (IFRSga to‘liq o‘tish jarayoni davom 

etmoqda).
Innovatsion xarajatlar ko‘pincha umumiy xarajatlar ichida “ilmiy-tadqiqot” bandi ostida aks ettiriladi, biroq 

ularning tafsilotli tahlili kam uchraydi.
Intellektual mulk ko‘pincha aktiv sifatida to‘liq baholanmaydi yoki moliyaviy hisobotlarda aks ettirilmaydi.
b) Boshqaruv hisobi:
Hozircha innovatsion faoliyatga alohida boshqaruv hisobi yuritish keng tarqalmagan.
Ko‘plab korxonalarda hisob yuritish tizimi asosan an’anaviy xarajatlar nazoratiga yo‘naltirilgan.
Strategik rejalashtirish va KPI tizimlari amaliyotda keng qo‘llanilmaydi.
c) Moliyaviy manbalar:
Innovatsiyalarni moliyalashtirish davlat dasturlari (Innovatsion rivojlanish vazirligi grantlari, Innovatsion 

jamg‘arma) orqali amalga oshirilmoqda.
Xususiy sektor investitsiyasi past, venchur kapital bozori endigina shakllanmoqda.
Soliq imtiyozlari mavjud bo‘lsa-da, ularning qo‘llanilish amaliyoti hozircha cheklangan.

7-jadval. Mamlakatimiz va rivojlangan davlatlar o‘rtasida innovatsion faoliyatning moliyaviy va boshqaruv hisobini 
taqqoslash

Ko‘rsatkichlar Rivojlangan davlatlar O‘zbekiston
Hisob yuritish standartlari IFRS / GAAP Milliy standartlar, qisman IFRS
R&D xarajatlarining aks ettirilishi Aniq, alohida bo‘limda Umumiy xarajatlarga qo‘shilgan
Intellektual mulk hisobi Faol qo‘llaniladi Kamdan-kam hollarda aks ettiriladi

Boshqaruv hisobi tizimi Rivojlangan, KPI asosida Asosan an’anaviy nazoratga 
yo‘naltirilgan

Moliyalashtirish manbalari Diversifikatsiyalashgan (davlat, xususiy, 
venchur) Asosan davlat jamg‘armalari

Soliq rag‘batlari Faol va aniq Mavjud, lekin amaliyoti sust

O‘zbekistonda innovatsion faoliyatni qo‘llab-quvvatlash uchun zarur asoslar bosqichma-bosqich 
yaratilmoqda. Biroq, moliyaviy va boshqaruv hisobi tizimi rivojlangan davlatlar bilan solishtirilganda hali to‘liq 
shakllanmagan. Shu sababli, innovatsiyalarni chuqur moliyaviy tahlil qilish, ularni moliyaviy hisobotlarda alohida 
modda sifatida aks ettirish, boshqaruvda esa KPI, BSC kabi zamonaviy vositalarni joriy qilish dolzarb vazifa 
sifatida qaralmoqda.

X U L O S A  V A  T A K L I F L A R
O‘zbekistonning innovatsion iqtisodiyot sari intilishi so‘nggi yillarda sezilarli faollik bilan kechmoqda. Biroq 

innovatsion faoliyatni samarali tashkil etish va uning natijadorligini oshirishda moliyaviy hamda boshqaruv 
hisobining zamonaviy talablarga javob beradigan tizimi hali to‘liq shakllanmagan.

Xorijiy mamlakatlar tajribasi shuni ko‘rsatadiki, innovatsion rivojlanish uchun quyidagi omillar muhim 
ahamiyat kasb etadi:

aniq va shaffof moliyaviy hisobotlar mavjudligi;
strategik boshqaruv hisobi amaliyotining yo‘lga qo‘yilganligi;
keng qamrovli moliyalashtirish manbalari va samarali rag‘batlantirish tizimi.
O‘zbekistonda esa ushbu yo‘nalishlarda hali ham bir qator tizimli muammolar mavjud. Xususan, innovatsion 

xarajatlar ko‘pincha umumiy xarajatlar tarkibida aks ettiriladi, intellektual mulk moliyaviy hisobotlarda yetarli 
darajada ifodalanmaydi, boshqaruv hisobida esa innovatsion KPI va loyiha tahlillari keng qo‘llanilmayapti.

Shu sababli, mavjud muammolarni bartaraf etish uchun moliyaviy va boshqaruv hisobi tizimini 
modernizatsiya qilish, xalqaro standartlarga o‘tishni jadallashtirish, innovatsion loyihalarni baholash vositalarini 
tatbiq etish hamda kadrlar salohiyatini oshirish zarur.

Ushbu islohotlar orqali O‘zbekiston innovatsiyalarni nafaqat rivojlantirish, balki ularni real iqtisodiy samaraga 
aylantirish imkoniga ega bo‘ladi.

Innovatsion faoliyatda moliyaviy va boshqaruv hisobi bo‘yicha takliflar
Taklif Yechim

Moliyaviy hisob tizimini 
modernizatsiya qilish

Xalqaro moliyaviy hisobot standartlariga (IFRS) to‘liq o‘tishni jadallashtirish.
Innovatsion xarajatlar, R&D faoliyati va intellektual mulk (patent, litsenziya, 
dasturiy ta’minot)ni aktiv sifatida alohida ko‘rsatish mexanizmini yaratish.
Buxgalteriya dasturlarida innovatsion xarajatlar uchun alohida hisob registrlarini 
joriy etish.

Boshqaruv hisobi tizimini 
rivojlantirish

Innovatsion loyihalar uchun alohida byudjetlash va monitoring tizimini ishlab 
chiqish. 
Har bir loyiha uchun KPI (asosiy ko‘rsatkichlar), ROI (investitsiyalarning qaytimi), 
payback period (qaytish muddati) kabi moliyaviy ko‘rsatkichlar asosida tahlil qilish 
tizimini joriy etish.
Strategik boshqaruv hisobi vositalari (Balanced Scorecard, ABC – Activity Based 
Costing)ni korxonalarga tatbiq qilish.

Kadrlar salohiyatini oshirish Buxgalterlar, moliyachilar va menejerlar uchun innovatsion faoliyatni hisobga olish 
bo‘yicha maxsus o‘quv dasturlarini tashkil qilish.

Moliyalashtirish manbalarini 
diversifikatsiya qilish

Venchur kapital fondlari, biznes farishtalar (angel investors) va korporativ 
innovatsiya markazlari faoliyatini rivojlantirish.
Innovatsion loyihalar uchun startap inkubator va akseleratorlar orqali moliyaviy 
qo‘llab-quvvatlash mexanizmini kengaytirish.
Tijorat banklarini innovatsion faoliyatni moliyalashtirishga rag‘batlantirish (kafolat, 
imtiyozli kredit, grant).

Soliq va huquqiy rag‘batlantirishni 
kuchaytirish

Innovatsion faoliyatga yo‘naltirilgan mablag‘lar uchun soliq imtiyozlarini 
soddalashtirish va aniq ko‘rsatmalar bilan tartibga solish.
Intellektual mulkni baholash va moliyaviy hisobotga kiritish bo‘yicha qonunchilik 
bazasini takomillashtirish.

O‘zbekistonda innovatsion faoliyatning moliyaviy va boshqaruv hisobi tizimini takomillashtirish uchun 
standartlashtirish, avtomatlashtirish, moliyalashtirish va inson kapitalini rivojlantirish yo‘nalishlarida kompleks 
islohotlarni amalga oshirish zarur. Bu esa nafaqat hisobot yuritish sifatini oshiradi, balki innovatsion iqtisodiyotga 
o‘tish jarayonini tezlashtiradi.

